
MINISTARSTVO KOMUNIKACIJA I TRANSPORTA BOSNE I HERCEGOVINE 

 

Na osnovu člana 252. stav (1) tačke 7), a u vezi sa članom 153. Zakona o osnovama sigurnosti saobraćaja na 
cestama Bosne i Hercegovine ("Službeni glasnik BiH", broj 06/06), ministar komunikacija i prometa Bosne i 
Hercegovine, u suradnji sa nadležnim tijelima za unutrašnje poslove i saobraćaj, donosi   

PRAVILNIK   

O SAOBRAĆAJNIM ZNAKOVIMA I SIGNALIZACIJI NA CESTAMA, NAČINU OBILJEŽAVANJA 
RADOVA I PREPREKA NA CESTI I ZNAKOVIMA KOJE UČESNICIMA U SAOBRAĆAJU DAJE 

OVLAŠĆENA OSOBA   

DIO PRVI- OPĆE ODREDBE   
Član 1.   

(Predmet Pravilnika)   
Ovim Pravilnikom se propisuju vrsta, značenje, oblik, boja, dimenzije i postavljanje saobraćajne signalizacije na 
cestama, znaci koje učesnicima u saobraćaju na cestama daju ovlašćene osobe rukama, položajem tijela i posebnim 
uređajima za emitiranje zvučnih i svjetlosnih signala.   

Član 2.   
(Saobraćajna signalizacija)   

Saobraćajnu signalizaciju cesta, u smislu ovog Pravilnika, čini:   
a)    Vertikalna saobraćajna signalizacija:   

1)    znakovi opasnosti,   
2)    znakovi izričitih naredbi,   
3)    znakovi obavijesti,   
4)    znakovi obavijesti za vođenje saobraćaja,   
5)    dopunske table i   
6)    promjenjivi saobraćajni znakovi.   

b)    Horizontalna saobraćajna signalizacija na kolovozu i drugim površinama;   
c)    Svjetlosna saobraćajna signalizacija i svjetlosne oznake;   
d)    Saobraćajna oprema ceste:   

1)    oprema za označavanje ivice kolovoza,   
2)    oprema za označavanje vrha saobraćajnih ostrva,   
3)    oprema, znakovi i oznake za označavanje radova, prepreka i oštećenja kolovoza,   
4)    svjetlosni znakovi za označavanje radova, prepreka i oštećenja kolovoza,   
5)    oprema za vođenje i usmjerivanje saobraćaja u području radova na cesti, prepreka i oštećenja kolovoza,   
6)    branici i polubranici,   
7)    saobraćajna ogledala,   
8)    zaštitne odbojne ograde,   
9)    ograde protiv zaslijepljivanja i   
10)   ublaživači udara.   

Član 3.   
(Ispisivanje natpisa na znakovima)   

(1)   Na saobraćajnim znakovima natpisi se ispisuju latiničnim i ćiriličnim pismom, i to na taj način da natpisi budu 
ispisani prvo ćiriličnim pismom u Republici Srpskoj, a latiničnim pismom u Federaciji Bosne i Hercegovine. 
Redoslijed pisama na natpisima na području Brčko Distrikta Bosne i Hercegovine utvrđuje nadležno tijelo za 
pitanje saobraćaja na području Brčko Distrikta Bosne i Hercegovine.   

(2)   Natpisi na znakovima obavijesti se, u pravilu, ispisuju malim slovima.   

(3)   Na saobraćajne znakove se može upisati i naziv odredišta koje se nalazi u drugoj državi.   

(4)   Uz odredište u drugoj državi obavezno se upisuje znak nacionalne autooznake.   

(5)   Na saobraćajni znak nije dozvoljeno ispisivati sadržaje koji nisu u funkciji ceste. Shodno tome, na saobraćajnoj 
signalizaciji ne smiju biti ispisane niti turističke niti bilo koje druge odrednice, koje mogu remetiti funkciju 
saobraćajne signalizacije.   

Član 4.   
(Način izrade saobraćajne signalizacije)   

(1)   Saobraćajna signalizacija se izrađuje na taj način da je njeno značenje stalno ili promjenljivo.   

(2)   Površina znakova vertikalne saobraćajne signalizacije izrađuje se od materijala reflektirajućih svojstava 
najmanje I klase, a za auto-ceste i ceste rezervirane za saobraćaj motornih vozila i brze ceste, najmanje II 
klase.   

(3)   Boja poleđine podloge znaka vertikalne saobraćajne signalizacije mora biti siva, bez sjaja, kako bi se spriječilo 
odvraćanje pažnje ili zaslijepljivanje vozača.   

Član 5.   
(Mogućnost osvjetljenja znaka)   

(1)   Saobraćajni znakovi mogu biti izvedeni sa vlastitim izvorom svjetlosti (unutrašnje osvjetljenje) ili vanjskim 
izvorom svjetlosti (osvijetljen izvana sa posebnom svjetiljkom).   

(2)   Saobraćajni znakovi i znakovi sa promjenljivim porukama mogu biti izvedeni sa svjetlećim materijama na 
podlozi crne boje.   

Član 6.   
(Obaveza postavljanja reflektirajuće oznake )   

Na signalizaciji i opremi za označavanje ivice kolovoza za označavanje radova, prepreka, oštećenja kolovoza i za 
vođenje i usmjeravanje saobraćaja u području radova na cesti i zaštitnim ogradama moraju biti postavljene 
reflektirajuće oznake minimalno klase II.   

Član 7.   
(Standardi za izradu i postavljanje znaka)   

Saobraćajni znakovi, signalizacija i oprema u potpunosti moraju biti izrađeni i postavljeni prema standardima koje 
važe u Bosni i Hercegovini.   

Član 8.   
(Osnov za postavljanje saobraćajnog znaka, signalizacije i opreme na cestama)   

(1)   Saobraćajni znakovi, signalizacija i oprema na cestama postavljaju se na osnovu saobraćajnog projekta.   

(2)   Za postavljene znakove, signalizaciju i opremu prema stavu (1) ovog člana potrebno je dostaviti dokaz 
propisane retrorefleksije.   

Član 9.   
(Postavljanje saobraćajnih znakova na istom nosaču i dopunske table)   

(1)   Saobraćajni znakovi koji se postavljaju na isti nosač moraju biti istih reflektirajućih svojstava.   

(2)   Dopunske table, koje bliže određuju značenje saobraćajnog znaka kojem su dodane, sastavni su dio tog 
saobraćajnog znaka ispod kojeg su postavljene.   

Član 10.   
(Mjesto za postavljanje saobraćajnih znakova)   

(1)   Saobraćajni znakovi postavljaju se sa desne strane ceste uz kolovoz u smjeru kretanja vozila.   

(2)   Ako na mjestu na kojem se postavlja saobraćajni znak postoji opasnost da ga učesnici u saobraćaju neće na 
vrijeme primjetiti zbog gustine saobraćaja ili zbog drugih razloga, saobraćajni se znak postavlja i na suprotnoj, 
lijevoj strani ceste ili iznad kolovoza.   

(3)   Saobraćajni znakovi postavljaju se tako da ne ometaju kretanje vozila i pješaka.   

Član 11.   
(Visina za postavljanje saobraćajnih znakova na cestama izvan naselja i u naseljima)   

(1)   Saobraćajni se znakovi na cestama izvan naselja postavljaju na visini 1.2 do 1.4 m, osim znakova II-61, II-62 i 
II-63 (obavezno i dopušteno obilaženje) kada se postavljaju na razdjelno ostrvo, III-79 (planinski prijevoj), III-
80 (rijeka), III-81 i III-82 (cestovni objekat), III-131 (broj međunarodne ceste), III-132 (broj autoceste), III-133 
(broj brze ceste ili ceste rezervirane za saobraćaj motornih vozila), III-134 (broj regionalne ceste), III-135 
(kilometarska oznaka za autocestu), III-136 (kilometarska oznaka dionice brze ceste ili ceste rezervirane za 
saobraćaj motornih vozila) i III-137 (oznaka dionice magistralne ili regionalne ceste) koji se postavljaju na 
visini od 80 do 120 cm.   

(2)   Saobraćajni znakovi u naseljima smješteni uz kolovoz postavljaju se na visini 0.30 do 2.20 m, a saobraćajni 
znakovi smješteni iznad kolovoza postavljaju se na visini 4.5 m i većoj.   

(3)   Visina iz stavova (1) i (2) ovog člana računa se od površine kolovoza do donje ivice saobraćajnog znaka, a ako 
se saobraćajni znak postavlja zajedno sa dopunskom tablom, računa se do donje ivice dopunske table. Visina i 
položaj saobraćajnog znaka moraju biti takvi da ne ugrožavaju kretanje pješaka i da ih pješaci i vozila ne 
zaklanjaju.   

Član 12.   
(Izuzeci za postavljanje saobraćajnih znakova radi bolje uočljivosti)   

U izuzetnim slučajevima, a radi bolje uočljivosti saobraćajni znakovi se mogu postaviti na kontrastnim tablama 
bijele boje. U tom se slučaju na tabli može ispisati tekst koji objašnjava znak.   

Član 13.   
(Pravilo za postavljanje znakova na istom stubu)   

(1)   Na isti se stub mogu postaviti najviše dva saobraćajna znaka.   
(2)   Znakovi I-25 (radovi na cesti), II-32 (zabrana pretjecanja), II-34 (ograničenje brzine), i skup znakova od II-52 

do II-60 (obavezan smjer i dozvoljeni smjerovi) kod privremenog reguliranja saobraćaja mogu biti postavljeni 
na postolja i uzdignuti najmanje 0.30 m iznad površine kolovoza.   

(3)   Stubovi na kojima se postavljaju znakovi kojima se označavaju privremeni radovi i sl. (privremeno reguliranje) 
moraju biti obojeni naizmjeničnim poljima crvene i bijele boje tako da su polja široka po 25 cm.   

(4)   Znak III-124 (tabla za označavanje naziva ulica) može se postaviti i na građevinu uz cestu.   

Član 14.   
(Pravilo za postavljanje stubnog mjesta)   

Stub saobraćajnog znaka se, u pravilu, postavlja najviše 2 m od ivice kolovoza. Horizontalno rastojanje između ivice 
kolovoza i najbliže ivice saobraćajnog znaka mora iznositi najmanje 0.30 m.   

Član 15.   
(Postavljanje saobraćajnog znaka u izuzetnim slučajevima)   

Saobraćajni znak, u izuzetnim slučajevima, može biti postavljen:   
a)    na konzolni nosač ako je tako postavljeni znak uočljiviji za učesnike u saobraćaju,   
b)    na semaforski stub, i to:   

1)    znak II-1 (nailazak na cestu sa prvenstvom prolaza),   
2)    znak II-2 (obavezno zaustavljanje)   
3)    znak II-4 (zabrana saobraćaja u jednom smjeru)   
4)    znakovi II-52, II-53, II-54, II-55, II-56 i II-57 (obavezan smjer),   
5)    znak II-64 (kružni tok saobraćaja),   
6)    znakovi III-2 i III-3 (cesta sa saobraćajem u jednom smjeru),   
7)    znak III-4 (cesta sa prvenstvom prolaza),   
8)    znakovi III-86 i III-87 (cestokaz),   
9)    znak III-88 (cestokaz za aerodrom),   
10)  znak III-112 (cestokaz obilaznice) i   
11)  znak III-124 (tabla za označavanje naziva ulica).   

c)    na ostale stubove uz cestu (npr. stubovi javne rasvjete).  

DIO PETI - PRIJELAZNE I ZAVRŠNE ODREDBE   

Član 107.   
(Prijelazne odredbe)   

(1)   Saobraćajni znakovi na cestama koji nisu u skladu sa ovim Pravilnikom u pogledu boje osnove znaka, a 
zateknu se na cestama na dan njegovog donošenja, moraju se zamijeniti, odnosno, uskladiti u roku od pet 
godina od dana stupanja ovog Pravilnika na snagu.   

(2)   Saobraćajni znakovi na cestama koji nisu u skladu sa ovim Pravilnikom u drugom smislu izuzev boje osnove 
znaka, a zateknu se na cestama na dan njegovog donošenja, moraju se zamijeniti, odnosno, uskladiti u roku od 
tri godine od dana stupanja ovog Pravilnika na snagu.   

(3)   Saobraćajni znakovi koji nisu predviđeni ovim Pravilnikom, a zateknu se na cestama na dan njegovog 
donošenja, moraju se ukloniti do 31. decembra 2007. godine.   

Član 108.   
(Provođenje Pravilnika)   

Saobraćajni znakovi se proizvode, postavljaju i održavaju u skladu sa ovim Pravilnikom, Zakonom o osnovama 
sigurnosti saobraćaja na cestama Bosne i Hercegovine, zakonima o javnim cestama, pravilnicima o održavanju i 
zaštiti javnih cesta i standardima za provođenje ovog Pravilnika i njegovih pojedinih dijelova, koje donose nadležna 
ministarstva za saobraćaj na državnom ili entitetskom niovu.   

Član 109.   
(Prestanak primjene propisa)   

Na dan donošenja ovog Pravilnika prestaju važiti svi pravilnici o saobraćajnim znakovima i signalizaciji na cestama, 
načinu obilježavanja radova i prepreka na cesti i znakovima koje učesnicima u saobraćaju daju ovlašćene ososbe u 
BiH.   

Član 110.   
(Objava i stupanje na snagu)   

Ovaj Pravilnik stupa na snagu osmog dana od dana objave u "Službenom glasniku BiH", a objavljuje se i u 
službenim glasilima entiteta i Brčko Distrikta Bosne i Hercegovine.   


